
ՆԵՐԱԾՈՒԹՅՈՒՆ


Կրտսեր դպրոցական տարիքը անհատի օնտոգենետիկ զարգացման  փուլ է,  մանկության  գագաթնակետը։  Երեխան պահպանում է մանկական շատ որակներ՝ թեթևամտությունը, միամտությունը։ Բայց նա արդեն սկսում է կորցնել մանկական անմիջականությունը վարքում, նրա մոտ առաջանում է մտածողության ուրիշ տրամաբանություն։  Ուսումը նրա համար նշանակալից գործունեություն է։ Դպրոցում երեխան ձեռք է բերում ոչ միայն նոր գիտելիքներ, կարողություններ, այլև որոշակի սոցիալական կարգավիճակ։ Փոխվում են  հետաքրքրությունները, արժեքները, երեխայի կյանքի ամբողջ դրվածքը։


Կրտսեր դպրոցական տարիքում գերակայող ֆունկցիան մտածողությունն է։ Դրա շնորհիվ ինտենսիվորեն զարգանում, վերակառուցվում են հենց մտածական գործընթացները, իսկ մյուս կողմից, ինտելեկտից է կախված մնացած հոգեկան ֆունկցիաների զարգացումը։ 

Ուսուցչի աշխատանքի և աշակերտների ուսումնական հաջողությունների արդյունքները չափվում են ձեռք բերված գիտելիքներով, կարողություններով ու հմտություններով: Արդի ժամանակաշրջանում, երբ կյանքն օրեցօր առաջընթաց է ապրում, դպրոցի կարևորագույն խնդիրներից են դառնում աշակերտների ճանաչողական հետաքրքրությունների, նրանց ստեղծագործական մտածողության, ինքնուրույն որոշումներ կայացնելու կարողությունների ձևավորումն ու զարգացումը: Գիտելիքների գումարի յուրացումն ու մտապահումը, որոնք ավանդաբար համարվել են ուսուցման հիմնական նպատակ, այսօր վերածվել են ուսուցման հիմնական նպատակին հասնելու միջոցների:
ԿՐՏՍԵՐ ԴՊՐՈՑԱԿԱՆԻ ԻՆՔՆՈՒՐՈՒՅՆ ՄՏԱԾԵԼՈՒ ԿԱՐՈՂՈՒԹՅՈՒՆՆԵՐԻ ԶԱՐԳԱՑՈՒՄԸ 

Կրտսեր դպրոցական տարիքը ամենակարևոր շրջանն է անձի կայացման և զարգացման համար, այն կախված է երեխային շրջապատող ֆիզիկական և սոցիալական միջավայրից, դրանք են ընտանիք, դպրոց, ընկերներ:


Կրտսեր դպրոցական տարիքում երեխան արդեն ունակ է ճանաչելու առարկաների նմանույթյունը և տարբերությունը, ելնելով նրանց առանձնահատկություններից:


Կրտսեր դպրոցում պետք է ստեղծել այնպիսի միջավայր, որտեղ կզարգանան սովորողների դեռևս նոր ձեռք բերած անձնային հատկանիշները՝ ինքնուրույնություն, ինչ-որ նոր բան սովորելու հակում, հետաքրքրասիրություն։ Որն էլ պիտի հիմք հանդիսանա երեխայի «ես»-ի հետագա ամրացմանն ու կայունացմանը: Այս տարիքից պետք է ակտիվորեն զարգացնել երեխայի համարձակ ստեղծականությունն ու երևակայությունը, ուշադրությունն ու մտածողությունը: 


Կրտսեր դպրոցականի գործունեության հիմնական տեսակը ասումն է, ընդ որում՝ եթե նախադպրոցական տարիքում առաջատար է խաղը, ապա կրտսեր դպրոցական տարիքում ուսումնական գործունեությունն է, սակայն, դրան զուգահեռ, դեռևս խաղը առաջատար դեր է կատարում։ 


Տարրական դպրոցում մայրենի լեզվի ուսուցման նպատակներից մեկը ճանաչողական գիտելիքների ձեռքբերումն ու ամրակայումն է: Աշակերտները մայրենի լեզվի դասագրքերում զետեղված բնագրերի միջոցով ճանաչում են ոչ միայն սեփական բնաշխարհը, ազգային հոգեկերտվածքը, այլև ընդլայնում են աշխարհաճանաչողության մակարդակը, պատկերացում կազմում բնական ու հասարակական երևույթների մասին, հարստացնում իրենց հոգեհուզական աշխարհը: 1–4–րդ դասարանների մայրենիի բոլոր բնագրերում էլ պահպանվում է երեխայի անձի զարգացման սկզբունքը: Դասագրքային թեմաները բազմաբովանդակ են՝ «Դու մեր դպրոց սիրելի», «Մեր տունը», «Ձյուների թագավորության մեջ» (Ա. Քյուրքչյան, Լ. Տեր– Գրիգորյան «Մայրենի 2»), «Աշնան գույներ», «Մարդն իր գործով է ճանաչվում», «Ամռան հմայքները» (Դ. Գյուրջինյան, Ն. Հեքեքյան «Մայրենի 3»), «Ում նվիրեմ իմ սիրտը», «Իմ քաղցրաբառ հայոց լեզուն», «Մանուկների մոլորակը» (Դ. Գյուրջինյան, Ն. Հեքեքյան «Մայրենի 4»), որոնց ուսումնասիրությամբ ապահովվում է աշակերտի բարոյական, գեղագիտական դաստիարակությունը, ուսուցչի օգնությամբ կատարած դատողությունները հարստացնում են նրա զգայական աշխարհը, հղկում հոգեհուզական կերտվածքը՝ ինքնազննման միջոցով հանգեցնելով ինքնաճանաչողության, ինքնադաստիարակման:


Մայրենի լեզվի ուսուցման գործընթացում անչափ կարևոր է բառապաշարի ձևավորման, զարգացման, մաքրման և հարստացման բաղադրամասը: Այն աշակերտի և ուսուցչի համատեղ, համառ և ներդաշնակ աշխատանքի արդյունք է: «Բառապաշարի հարստացումը մի անվերջ գործողություն է, որ սկսվում է երեխայի կողմից շրջապատի աշխարհը ճանաչելու և գիտակցորեն այն ընկալելու առաջին իսկ օրից և անդադրում կերպով շարունակվում է մինչև իր կյանքի վերջը, որովհետև ճանաչումն ու ընկալումը հիմնականում տեղի է ունենում բառերի մեջ և բառերի միջոցով»: 

Մեթոդապես կատարված ճիշտ ուղղորդումները շատ արագ են ներգործում աշակերտի վրա, նպաստում նրա կողմից գործածվող բառերի քանակի, այսինքն՝ ակտիվ բառապաշարի ընդլայնմանը: «Ամեն մի բառ մարդու աշխարհաճանաչման ու ինքնաճանաչման ճանապարհին մի աստիճանիկ է, մարդկային կյանքի ու մտածողության զարգացման յուրահատուկ վկայություն»: 

Ուսուցման բարդ և բազմաբնույթ աշխատանքում անչափ կարևոր է աշակերտին գեղարվեստորեն մտածել սովորեցնելը, որն իրականանում է հոգևոր–գործնական գործընթացով: Իհարկե, մինչ այդ փուլը կրտսեր դպրոցականը պետք է տիրապետի բնագրի կամ ուսուցչի պատմածի գլխավոր միտքը ընկալելու հմտությանը, կարողանա վերա​շարադրել կարդացածը՝ խոսքում դիպուկ գործածելով ածականներ ու մակբայեր, պատկերավոր դարձնելով խոսքը՝ կարողանա կազմել համեմատություններ, կիրառել մակդիրներ: Արդյունքն այնքանով է ուշագրավ դառնում, որ կրտսեր դպրոցականն ինքն է համոզվում իր նկարագրական խոսք կազմելու կարողություններում: Ուսուցիչը նրան միշտ պետք է խոսեցնի, ստեղծագործաբար պատմել, նկարագրել տա: Այս բաղադրիչը մեծապես արդյունավետ է դառնում, երբ մայրենիի դասը, բնագիրը կամ ինքնուրույն ընթերցանության նյութերը, դասի թեման հաշվի առնելով, զուգակցվում է արվեստի այլ ճյուղերով՝ կտավների, երաժշտական ստեղծագործությունների, քանդակների վերլուծությամբ՝ այսպիսով միջառարկայական կապ ապահովելով կերպարվեստի, երաժշտության, քանդակագործության և այլնի միջև: «Մայրենի 2» դասագրքի (Ա. Քյուրքչյան, Լ. Տեր–Գրիգորյան) «Փոքրիկ Շոպենը» (էջ 63) ասվածի լավագույն ապացույցն է: Բնագրում շեղ ընդգծված է Ֆ. Շոպենի ստեղծագործություններից մեկի սեղմ վերլուծությունը. «Կապույտ մշուշը հետզհետե փռվում էր դաշտերի վրա, լեռների գագաթները սուզվում էին մթության մեջ, դաշտից տուն էին դառնում հնձվորները, և կամաց–կամաց ամեն ինչ խաղաղվում էր…»: 

Երկրորդ դասարանցին սովորում է հանձնարարված դասը, ծանոթանում Շոպենի կենսագրական փոքրիկ մանրամասներին, կարդում նրա ստեղծագործության վերլուծությունը, վերարտադրում այն: Եվ ուրեմն շահեկան կլիներ աշակերտներին հենց այդ բնագիրն ուսումնասիրելիս ունկնդրել տալ Շոպենի ստեղծագործությունից մի հատված: Աշակերտը այդ պահին խորապես կզգար, կհամադրեր կարդացածն ու լսածը և առավել ամբողջական կհասկանար՝ ում մասին է խոսքը, երբ լսեր Ֆրիդերիկ Շոպեն: Մայրական, հայրենասիրական թեմաները կամ տարվա եղանակների նկարագրությունը զուգահեռելով արվեստի նմուշներով՝ առավելապես մեծանում է աշակերտի հոգեզգայական աշխարհի վրա ներգործելու, նրա ապրումների ու երևակայության համակցումը ձևավորելու հնարավորությունը, և միայն խորապես զգալ տալուց հետո է պետք սեփական միտքը սեփական բառերով արտահայտելու հնարավորություն ընձեռել նրան: 

Տեսազգացականն առավել ուժգին է ներազդում, եթե մենք գործադրում ենք տեսնել–լսել–զգալ–եզրակացնել քառաբաժանման մեթոդը: Վերլուծելու այս եղանակը միանշանակ դրական է այն առումով, որ աշակերտը ամբողջությամբ ընդգրկում է հեղինակի ասելիքը: Բացի դրանից, զարգանում է նրա վերլուծելու կարողությունը: Նա, հենվելով իր մեջ ձևավորված կարծիքի, աշխարհի նկատմամբ ունեցած իր ճանաչողության վրա, ինքնազննման ու ինքնաբացահայտման ճանապարհով արտահայտում է իր հույզերն ու զգացողությունը: Այսօրինակ վերլուծությունը մտածել ու երևակայել է տալիս նրան: Աշակերտի մեջ արմատակալում է նաև հակադրության մեթոդով իր զգացողությունը բացահայտելու սկզբունքային ելակետը. հակադրելով մութն ու լույսը, չարն ու բարին, գեղեցիկն ու տգեղը, եսասիրությունն ու անձնվիրությունը՝ նա հենակետային դատողություններ ու եզրահանգումներ է կատարում և հղկվում ու ինքնադաստիարակվում է: Տեսնել–լսել–զգալ–եզրակացնել վերլուծական մեթոդի օգնությամբ կրտսեր  դպրոցականը սովորում է արտահայտել պատկերացումները բնության, մարդու գեղեցիկի և տգեղի, բարու և չարի մասին, սովորում է երևակայել և ստանում բարոյականության դասերից հերթականը: Մեր ուսումնասիրություններն ու դասալսումները պարզեցին, որ միջառարկայական կապ ստեղծելը միանշանակ նպաստում է թեման խորապես յուրացնելուն:


Կրտսեր դպրոցական տարիքում բուռն կերպով հարստանում է երեխայի բառապաշարը, զարգանում է կապակցված խոսքը։ Պետք է օժանդակել այս գործընթացին՝ ապահովելով հարուտ խոսքային միջավայր /գրքերի ընթերցում, ֆիլմերի դիտում, խոսքի ունկնդրում/, դասաժամերին ստեղծելով արտահայտվելու, հաղորդակցվելու հնարավորություններ, առաջացնելով արտահայտվելու, գեղեցիկ խոսելու պահանջմունքներ։ Այս տարիքում ձևավորվում Է նաև գրավոր խոսքը, որը երեխայի համար բավականաչափ ծանր, երկարատև և կամային ճիգեր պահանջող գործունեություն է, որի ընթացքում զարգանում է ոչ միայն նրա գրագետ խոսք կառուցելու բազմաբաղադրիչ կարողությունը, այլև անձնային բազմաթիվ որակներ, որոնք չափազանց կարևոր են հետագա ուսումնական գործունեության ընթացքում։


Ժամանակակից հետազոտություններում առավել պարզորոշությամբ առանձնացնում են իմացական հետաքրքրությունները, քանի որ դրանց ազդեցությունը կրտսեր դպրոցական մարդու անձնավորության վրա, իմացական այն գործունեության վրա, որ ունենում է յուրաքանչյուրը, ով սովորում է դպրոցում, շատ մեծ է: Իմացական հետաքրքրությունը իր ընդհանուր ձևով կարելի է սահմանել որպես իմացական գործընթացի նկատմամբ անձնավորության ընտրական նպատակայնության դրսևորում: Ձգտում դեպի իմացությունը, տվյալ գիտական բնագավառը(կամ ուսումնական առարկան), այն հնարավորին չափ ավելի լիակատար իմացությամբ ընդգրկելու, խորությամբ, հիմնավոր, ուսումնասիրելու ցանկությամբ, իմացական գործունեությամբ զբաղվելու, նրա նպատակահարմար, արագ և հաջող ընթացքի համար անհրաժեշտ հմտություններ և ունակություններ ձեռք բերելու ձգտումը`ահա թե որն է իմացական հետաքրքրության հիմնական էությունը: Իմացական հետաքրքրության փիլիսոփայական և հոգեբանական մեկնաբանությունները թույլ են տալիս պնդելու, որ այդ իմացական հետաքրքրությունը նպաստում է անհատի կողմից ժողովրդի հոգևոր արժեքների յուրացմանը և հասարակությունը հարստացնող նոր արժեքների ստեղծմանը(Վ. Պ. Տուգարինով): 

Լինելով մանկավարժական հետազոտության երևույթ, իմացական հետաքրքրությունը, ինչպես և բոլոր մանկավարժական երևույթները, հանդես է գալիս իր ամբողջ բարդությամբ և բազմիմաստությամբ` որպես դաստիարակության նպատակ, որպես անձնավորության ձևավորման միջոց, որպես ուսուցման և դաստիարակության գործընթացների արդյունավետության պայման, որպես ուսման կարևոր շարժառիթ, որպես անձնավորության կառուցվածքի տարր: Հետևաբար, իմացական հետաքրքրությունը անձնավորության բազմակողմանի զարգացման կարևորագույն բաղադրամասն է, նրա արժեքային կողմնորոշման արտահայտիչը: Այժմ արդեն անհնարին է մտավոր կրթության և դաստիարակության խնդիրները դիտել մարդկության կողմից կուտակված գիտելիքների առավել արդյունավետ յուրացմանը նպաստող իմացական հետաքրքրությունների զարգացման հետ նրանց ունեցած կապից դուրս: 

Իմացական հետաքրքրությունը դիտելով որպես անձնավորության զարգացման օղակ, մենք ամենից առաջ կարող ենք նշել նրա ազդեցությունը բոլոր իմացական գործընթացների ինտենսիվացման վրա: Ունենալով յուրահատուկ հոգեբանական կառուցվածք , որը ներկայացնում է հուզական-կամային և մտավոր գործընթացների համաձուլվածք, իմացական հետաքրքրությունը մտքի ինտենսիվ աշխատանքի, կամային լարվածության, հուզական վերելքի խթան է իմացական գործունեության մեջ: Նա լարում է ստեղծագործական երևակայությունը, տրամաբանական և հուզական հիշողությունը, երեխայի զգայական-շարժողական գործունեությունը: Իմացական հետաքրքրությունը հաճախ հանդես է գալիս որպես ուսուցման միջոց, իմացական գործունեության ակտիվացման միջոց, որպես արդյունավետ գործիք, որը մանկավարժին հնարավորություն է տալիս ուսուցման ընթացքը դարձնելու գրավիչ, առանձնացնելու նրա հատկապես այն կողմերը, որոնք կարող են գրավել աշակերտների ուշադրությունը, ստիպելու նրանց հուզվել և ապրել, հետաքրքրությամբ աշխատել ուսումնական առաջադրանքի վրա: Իմացական հետաքրքրությունը դիտելով որպես ուսուցման միջոց, մենք միշտ չէ, որ կարող ենք հույս ունենալ, թե այն կունենա լիարժեք արդյունավետություն, որովհետև արտաքին ազդեցությունները չեն ապահովում դրանց մեխանիկական անդրադարձումը անձնավորության ներքին գործընթացներում (Ս.Դ. Ռուբինշտեյն, Գ. Ս. Կոստյուկ, Ա. Ն. Լեոնտև):

 
Ըստ Լ.Ս. Վիգոտսկու՝ եթե նախադպրոցական տարիքի երեխաների հոգեկան գործընթացների մեջ գերիշխող է հիշողությունը, ապա կրտսեր դպրոցական տարիքում գերիշխող է մտածողությունը։ Այս հանգամանքով պայմանավորված՝ արագորեն զարգանում են աշակերտի մտածողության տեսակները։ Եվ քանի որ մտավոր զարգացման աստիճանով է պայմանավորված մյուս հոգեկան գործընթացների զարգացումը, սրա արդյունքում զարգանում են նաև երևակայությունը, կամքը, զգացմունքները և այլն։ Անցում է կատարվում նախադպրոցանկան տարիքին բնորոշ ակնառու-պատկերային մտածողությունից բառատրամաբանական մտածողության, երեխան կարողանամ է վերլուծել, տրամաբանորեն դատել, մտքեր ձևակերպել։

Ուսուցման գործընթացում զգալի փոփոխություն է կրում նաև կրտսեր դպրոցականի մտածողությունը։ Ինչպես նշեցինք, կրտսեր դպրոցականը /հատկապես 6-8 տարեկան/ մտածում է՝ հենվելով կոնկրետ առարկաների, երևույթների ակնառու հատկությունների և որակների վրա։ Այսինքն՝ նրանց մտածողությունը առարկայական է։ Ուսումնական գործունեության ընթացքում աշակերտները առարկաների, երևույթների արտաքին կողմը ճանաչելով՝ բացահայտում են նաև դրանց էությունը, սովորում են համեմատել, հակադրել, համադրել, ընդհանրացնել, ստեղծում են պատճառահետևանքային կապեր և որոշակի եզրահանգումներ են կատարում։ Այս ամենի հետևանքով դեռահասության շրջանում մտածողությունը պատկերավոր–առարկայականից աստիճանաբար փոխակերպվում է դեպի վերացականի, իսկ այնուհետ զարգանում են մտածողության մյուս ձևերը։ Տարիքային այս փուլի առանձնահատկություններով պայմանավորված՝ աստիճանական զարգացում են ապրում մտածողության տարածական և միջանձնային տեսակները, որոնք հետագա կրթության տարիներին դառնալու են ուսումնական գործունեության գործընթացի կարևոր բաղադրիչներ։
ՄՏԱՎՈՐ ԱՇԽԱՏԱՆՔԸ ԴԱՍԻ  ԸՆԹԱՑՔՈՒՄ

Դասը մանկավարժական գործընթացի բջիջն է։ Մանկավարժության նշանակալի մասը խտանում է դասի մեջ։ Այն սովորողների կրթության, զարգացման և դաստիարակության խնդիրների լուծման համար պարբերաբար կիրառվող գործընթաց է, որոշակի ժամանակահատվածում ուսուցիչների հաստատուն կազմի և սովորողների գործունեության կազմակերպման ձև։ Դասը միևնույն տարիքային խմբի կրթության կազմակերպման ձև է՝ կոնկրետ օրակարգով (դասացուցակ) և բոլորի համար միասնական կրթական ծրագրով։ Այդ ձևում ներդրված են կրթականդաստիարակչական գործընթացի բոլոր բաղադրիչները՝ նպատակ, բովանդակություն, միջոցներ, մեթոդներ, կազմակերպման և ղեկավարման գործունեություն և դրանից բխող դիդակտիկ տարրեր։ Յուրաքանչյուր դաս սկսվում է վերջնական նպատակի գիտակցումով և դրա ճշգրիտ, կոնկրետ սահմանումով, այնուհետև նպատակին հասնելու միջոցների հաստատմամբ և վերջապես նպատակին հասնելու մեթոդների սահմանմամբ։

3–րդ դասարանում մայրենի լեզվի դասը սկսվեց «Ամռան հմայքները» (էջ 139–152) բաժնի ամփոփումով: Ուսուցիչը խաչաձև հարցեր էր տալիս տարվա եղանակների, ամիսների, օրերի, դրանց հաջորդականության և այլնի մասին: Աշակերտները ակտիվ էին ու ճիշտ էին պատասխանում հարցերին: Աշակերտների պատասխաններն աչքի էին ընկնում դիպուկությամբ, ճշգրտությամբ և սեղմությամբ: 
Այստեղ կարելի է կիրառել հետաքրքիր հնար. աշակերտները երգեցին տարվա եղանակներին նվիրված մի մեղմ երգ, որում կային բոլոր ամսանունները: Նրանցից յուրաքանչյուրը ոտքի էր կանգնում այն պահին, երբ երգվում էր իր ծննդյան ամսվա մասին: Ստացվեց այնպես, որ ողջ դասարանը աստիճանաբար ոտքի կանգնեց: Հետո դարձյալ նույն հերթականությամբ ու նույն սկզբունքով նստեցին, երբ երգեցին վերջին կրկներգը: 

Կիրառված մոտեցումը տպավորիչ էր, և պարզ էր, որ աշակերտները ամփոփ պատկերացում ունեին եղանակների ու ամիսների մասին: Այսպիսով մեզ  հաջողվեց միջառարկայական կապ ստեղծել մայրենիի ու երաժշտության միջև՝ իմացությունը ամրապնդելու, խոսքը երաժշտությամբ ընկալելու նպատակով: Մեր կարծիքով շահեկան կլիներ, եթե դասարանում նույն պահին աշակերտներն ունկնդրեին Ա. Վիվալդիի «Տարվա եղանակները» ստեղծագործությունից մի հատված մեր ընտրությամբ: Դա գերազանց կլիներ, մանավանդ եթե ուսուցիչը ուղղորդեր աշակերտների զգացողությունը: Օրինակ՝ երեխաներին կարելի էր առաջարկել. 
· Շատ ուշադիր լսե՛ք երաժշտությունը և ապա կմեկնաբանե՛ք՝ ինչ զգացիք այդ պահին: Վիվալդին երաժշտությամբ է մեկնաբանել տարվա եղանակները (ասենք «Գարունը» կամ «Աշունը»), իսկ դուք ձեր զգացողությունները խոսքով կմեկնաբանեք: 

Շատ հետաքրքիր է լսել յուրաքանչյուրիդ խոսքը: Կամ կարելի էր կիրառել մի այլ տարբերակ: Ասենք՝ 

· Երեխանե՛ր, հիմա կլսենք Ա. Վիվալդիի «Տարվա եղանակներ» ստեղծագործությունից «Ամառ» մասը: Դուք ուշադիր լսե՛ք. ես ժամանակ առ ժամանակ կընդհատեմ երաժշտությունը, իսկ դուք կպատմեք ձեր զգացողությունների մասին: Մեր կարծիքով սա հրաշալի կլիներ մի քանի առումներով: Նախ այն, որ՝ 
· ա) աշակերտները «Տարվա հմայքները» բաժնից ստացած գիտելիքները կհամադրեն մեկ ուրիշ աշխարհի՝ երաժշտության հետ, 
· բ) սեր կարթնանար դասական երաժշտության նկատմամբ,

· գ) կձևավորվեր ճաշակ, կնրբանար աշակերտների լսողությունը, քանի որ նրանք կզգային առավել լիարժեքություն՝ զգալու լիարժեքությունը, երբ բացահայտեին իմացության և զգայականի միաձույլ ներդաշնակությունը: 

Իսկ 2–րդ դասարանում ամփոփում էին «Իմ Անուշիկ Հայաստան» (էջ 123–142) թեման: Դասն անցնում էր աշխատանքային մթնոլորտում: Մեկիկ–մեկիկ հիշեցին թե մայում ընդգրկված բանաստեղծությունները՝ «Մեր տան մեջ», «Երգ հայրենիքի մասին», «Փոքրիկ թոռնիկիս», վերլուծական զուգահեռներ անցկացրին «Այծեմնիկը» և «Քաջ Վարդանը» բնագրերի միջև: Ճիշտ պահին ուսուցիչը որպես դիդակտիկ նյութ օգտագործեց Գ. Խանջյանի «Վարդանանք» կտավը՝ միջառարկայական կապ ստեղծելով կերպարվեստի և գրականության միջև: Լատինական ասացվածքներից մեկում ասվում է. «Պոեզիան խոսող կերպարվեստ է, իսկ կերպարվեստը՝ լուռ պոեզիա»: Ահա ուրեմն այս պերճախոս լռությամբ ու ներքին խորությամբ ուսուցիչը նպատակաուղղված սլացք ու մտքի թռիչք հաղորդեց իր աշակերտներին: Նրանց միտքը հյուսվեց զգացմունքով, հույզով, զարմանալիորեն արտահայտում էին այնպիսի կուռ մտքեր ու ձևակերպումներ, որ երբեմն նրանք ինձ տարիքով ավելի մեծ էին թվում: 

Մեջբերումներ կատարենք երկրորդցիների դատողություններից. «Նրանք հասկացան, որ հայերը, մահվան գնով էլ լինի, չեն հանձնվի», «Կանայք ու ծերերն էլ էին տղամարդկանց հավասար կռվում»: Գ. Խանջյանի կտավում համապատասխան դրվագներ վերապատմելուց ու մեկնաբանելուց հետո նրանք մեր առաջարկությամբ համանուն մտքերի վավերացումը փնտրում և գտնում էին «Քաջ Վարդանը» բնագրում: Այս ամենը արդյոք չի՞ նշանակում կրտսեր դպրոցականների մատաղ հոգիներում հոգու յուրաքանչյուր թրթիռով ու զգայարանների ողջ ուժով հպարտություն, մեծարանք ու արժանավորություն սերմանել մեր փառավոր անցյալի հանդեպ: Իսկ փոքր–ինչ անց ուսուցչի պահանջով ողջ դասարանը ոտքի կանգնեց ու աջն ուղղելով Մեսրոպ Մաշտոցի մեծադիր նկարին՝ փառք տվեց հայոց տառերը ստեղծողին. «Փա՜ռք քեզ, Մաշտո՛ց, երիցս փառք»: Գ. Խանջյանի «Վարդանանք» կտավի և Մաշտոցի մեծադիր նկարի առկայությունը դասարանում և «Իմ անուշիկ Հայաստան» թեման միախառնվեցին, ու երկրորդցիների շուրթերով կրկին նորոգվեց հայերի հավերժության մասին հին ու նոր հեքիաթը, որն արդեն մարմնավորում է ստացել այդ փոքրիկների մատաղ հոգիներում, բոցավառել հայրենիքի հանդեպ սերը՝ նրանց մեջ սերմանելով նաև անպարտելիության գաղափարը: 

Միջառարկայական կապ ստեղծելով՝ դրական շարժառիթ է ձևավորվում՝ հոգեհուզական մթնոլորտ ստեղծելու, կարդացածին ու պատմածին գույներ հաղորդելու, պատկերացրածը համահունչ ածականներով, բայերով ու մակբայերով արտահայտելու, երևակայական վառ մտքերին սահուն ու դիպուկ բառային իրացում տալու, քանի որ որքան շատ զգայարան մասնակցի ուսուցման գործընթացին, այնքան այդ գործընթացը արդյունավետ կլինի: 

Աշակերտը, խորապես զգալու դեպքում միայն կարող է հուզականությունը, տրամադրությունը փոխանցել բառերով, միայն այդ դեպքում կզարգանա գեղարվեստի նկատմամբ հետաքրքրությունը, կառաջադիմի նաև գեղարվեստական խոսք կազմելու    ունակությունը: Երկուստեք կապահովվի նրա զգացածը բառերով արտահայտելու հմտությունն ու կարողությունը, միաժամանակ նա կառնչվի բարձրարժեք արվեստի ստեղծագործություններին, կփորձի հասկանալ դրանք և մեկնաբանել՝ հստակեցնելով ու ընդլայնելով իր աշխարհաճանաչողության սահմանները, կձևավորվի ճաշակ դասական արվեստի հանդեպ՝ համադրելով զգացողությունը բառերով իրացնելու կարևորագույն պահանջմունքը:
ԵԶՐԱԿԱՑՈՒԹՅՈՒՆ
1. Կրտսեր դպրոցական տարիքը, ընդգրկում է երեխայի կյանքի 6-ից մինչև 10 տարեկան հասակը։ Սա անցման այնպիսի շրջան է, որտեղ երեխան իր մեջ միաժամանակ կրում է ինչպես նախադպրոցականի, այնպես էլ դպրոցականի գծեր:

2. Դպրոցում երեխան ձեռք է բերում ոչ միայն նոր գիտելիքներ, կարողություններ, այլև որոշակի սոցիալական կարգավիճակ։ Փոխվում են հետաքրքրությունները,  արժեքները,  երեխայի կյանքի ամբողջ դրվածքը։
3. Կրտսեր դպրոցական տարիքում գերակայող ֆունկցիան մտածողությունն է։ Դրա շնորհիվ ինտենսիվորեն զարգանում, վերակառուցվում են հենց մտածական գործընթացները, իսկ մյուս կողմից, ինտելեկտից է կախված մնացած հոգեկան ֆունկցիաների զարգացումը։
4. եթե նախադպրոցական տարիքի երեխաների հոգեկան գործընթացների մեջ գերիշխող է հիշողությունը, ապա կրտսեր դպրոցական տարիքում գերիշխող է մտածողությունը։ Այս հանգամանքով պայմանավորված՝ արագորեն զարգանում են աշակերտի մտածողության տեսակները։ Եվ քանի որ մտավոր զարգացման աստիճանով է պայմանավորված մյուս հոգեկան գործընթացների զարգացումը, սրա արդյունքում զարգանում են նաև երևակայությունը, կամքը, զգացմունքները և այլն։ Անցում է կատարվում նախադպրոցանկան տարիքին բնորոշ ակնառու-պատկերային մտածողությունից բառատրամաբանական մտածողության, երեխան կարողանամ է վերլուծել, տրամաբանորեն դատել, մտքեր ձևակերպել: 

ՕԳՏԱԳՈՐԾՎԱԾ ԳՐԱԿԱՆՈՒԹՅԱՆ ՑԱՆԿ
1. Ամիրջանյան. Ա., Ժամանակակից դիդակտիկա
2. Ներառական կրթության իրականացման ուղեցույց (հանրակրթական հաստատությունների մանկավարժական աշխատողների համար), Երևան, 2008:

3. ՏԱՐՐԱԿԱՆ ԿՐԹՈՒԹՅԱՆ ՄԱՆԿԱՎԱՐԺՈՒԹՅՈՒՆ ԴԱՍԸՆԹԱՑԻ ՓԱԹԵԹ, հղում՝ https://innostud.am/application/library/61279671.pdf

4. Աստվածատրյան և ուրշներ, «Ուսումնառությունն ու դասավանդումը կրտսեր դպրոցում», Երևան 2004թ.
5. «Մանկավարժական միտք»,  թիվ 2, Երևան 2004թ.

6. Գյուլամիրյան Ջ., Հայոց լեզվի տարրական ուսուցման մեթոդիկա, Երևան, «Զանգակ–97» հրատ., 2006:
7.  «Նախաշավիղ», թիվ 2, Երևան 2001թ.
8. Липкина А. И. Самооценка школьника. М., 1976.
9. Кулагина И.Ю., Колюцкий В.Н.Возрастная психология։ Полный жизненный цикл развития человека. Учебное пособие для студентов высших учебных заведений. — М.։ ТЦ «Сфера», 2001.-464с.

